FORELDRAVERÐLAUN  2005
Foreldraverðlaun Heimilis og skóla hafa unnið sér fastan sess í samfélaginu en þau voru veitt í fyrsta sinn árið 1996. Sum þeirra verkefna sem unnið hafa til verðlauna hafa seinna orðið fastur liður í skólastarfinu. Með verðlaunaafhendingunni vilja landssamtökin vekja jákvæða eftirtekt á grunnskólanum og því gróskumikla starfi sem þar fer fram á fjölmörgum sviðum.
Foreldraverðlaun Heimilis og skóla voru afhent 17. maí s.l. í 10. sinn við hátíðlega athöfn í  Þjóðmenningarhúsinu og að þessu sinni barst fjörutíu og ein tilnefning. Séra Bjarni Karlsson sóknarprestur í Laugarnessókn hlaut að þessu sinni  Foreldraverðlaun Heimilis og skóla fyrir frábær störf hans í þágu barna, foreldra og skóla í Laugarneshverfi.  Menntamálaráðherra Þorgerður Katrín Gunnarsdóttir ávarpaði viðstadda og afhenti verðlaunin. Við athöfnina voru flutt tónlistaratriði frá Nýja Tónlistarskólanum í Reykjavík undir stjórn Sigurðar Sævarssonar og mynlistarsýning frá nemendum í Vogaskóla fór fram í hliðarsal. Sérstakur verðlaunagripur var hannaður og útbúinn af Óðni Bolla Björgvinssyni, útskriftarnema í vöruhönnun við Listaháskóla Íslands. 
Dómnefnd Foreldraverðlauna árið 2005 skipuðu eftirtaldir aðilar:
Kristín Þorleifsdóttir, formaður dómnefndar, stjórnarmaður í Heimili og skóla, Brynja Sigfúsdóttir, stjórnarmaður Heimili og skóla, Sigurveig Sæmundsdóttir, skólastjóri Hofsstaðaskóla, Guðrún Edda Bentsdóttir, Kennsluráðgjafi Fræðslumiðstöð Reykjavíkur, Sigríður Einarsdóttir, verkefnisstjóri Rannsóknarstofnun KHÍ

Iðunn Antonsdóttir, grunnskólafulltrúi Ísafirði, Pétur Valdimarsson, Í stjórn SAMKÓP

Við veitingu verðlaunanna var sérstaklega litið til verkefna sem hafa eflt samstarf foreldra og skólastarfsmanna og komið á uppbyggjandi hefðum í samstarfi þessara aðila. Einnig er litið til verkefna sem hafa eflt tengsl heimila, skóla og æskulýðsstarfs í gegnum forvarnarstarf eða hafa stuðlað að samræmdu átaki við lausn á vandamálum innan viðkomandi skólasamfélags.  Litið er sérstaklega til verkefna sem gera sem flesta aðila skólasamfélagsins virka og að framkvæmd verkefnisins sé góð og skili árangri eða varanleika.

Sr. Bjarni Karlsson prestur í Laugarnessókn hlaut Foreldraverðlaun Heimilis og skóla fyrir að stuðla að öflugu samstarfi heimila, skóla og ytra skólasamfélags í Laugarneshverfi í Reykjavík.

Sr. Bjarni var tilnefndur af foreldrafélagi Laugarnesskóla

Kristín Þorleifsdóttir form dómnefndar sagði við afhendinguna að það væri mat  dómnefndar að Sr. Bjarni hafi, með hugsjón sinni, krafti og elju náð að styrkja skólasamfélagið í Laugarnesi gríðarlega mikið. Sr. Bjarni hafi í  samstarfi sínu við foreldra og börn í hverfinu og starfsfmenn Laugarnesskóla tekist að skapa sérstakar hefðir í formi samverustunda ýmisskonar  Ennfremur sagði Kristín:

“ Það er alveg sama við hvern talað er við í Laugarneshverfi. Allir þekkja Sr. Bjarna og eiga til ótæmandi brunn fallegra lýsingarorða yfir störf hans í þágu skólasamfélagsins í Laugarneshverfi”

Aðkoma kirkjunnar með sr. Bjarna í broddi fylkingar að hinum ýmsu atburðum sem hafa þróast í gegnum árin í samstarfi kirkjunnar, foreldrafélagsins, skólans og fleiri aðila hefur verið til fyrirmyndar. Hér er um að ræða verðugt framlag prests til að efla tengsl barna, foreldra, kirkju og skóla í Laugarneshverfi.  

Sr. Bjarni hefur í samvinnu við Foreldrafélag Laugarnesskóla komið á þeirri hefð að halda dótadag í safnaðarheimili Laugarneskirkju á fyrsta starfsdegi Laugarnesskóla á hverju hausti þar sem nemendur koma með notuð leikföng, bækur og myndbandsspólur sem þeir selja.  Afraksturinn fer í sameiginlegan sjóð sem notaður er til að styrkja munaðarlausan indverskan dreng. í Laugarnesskóla er öskudagur einnig  starfsdagur og því eiga nemendur frí.  Sr. Bjarni hefur í samstarfi við foreldrafélagið og skólann haldið öskudagsball á hverjuu ári í safnaðarheimilinu. Annað gott dæmi um frábært samstarf kirkju og Foreldrafélags skólans er hinn árlegi hjólreiðadagurinn á uppstigningardag.  Vorhátíðin – Laugarnes á ljúfu nótunum er svo  ein allsherjar hverfishátíð sem fer fram fyrstu eða aðra helgina í maí. Undanfarin ár hefur þessi fjölsótta vorhátíð verið haldin á lóð Laugarneskirkju undir merkjum regnhlífasamtakanna “Laugarnes á ljúfu nótunum. “ Nýjasta dæmið um öflugt samstarf kirkju, skóla, foreldrafélags og fleiri aðila í Laugarneshverfi er verkefnið 10 ára í tjaldi, sem hófst vorið 2004 og stendur til að endurtaka núna í byrjun júní. Auk þeirra verkefna sem hér hefur verið lýst mætti tína til ótal fleiri dæmi um virkan þátt sr. Bjarna í uppeldi barnanna í Laugarnesskóla og viðleitni hans til að styrkja tengsl barna og fullorðinna í hverfinu sagði í áliti dómnefndar. 

“Ég tek við þessum verðlaunum fyrir hönd allra þeirra aðila sem vinna að því í Laugarneshverfi að skapa grenndarkennd og félagsauð í þágu bæði barna og fullorðinna” sagði Bjarni við athöfnina.  Bjarni telur að vegna þess hraða sem nútímaþjóðfélagið einkennist af, hinum vestræna lífsstíl og því rótleysi sem fylgi borgarsamfélaginu skapist þörf fyrir grenndarvitund. Þar eigi kirkjan, skólinn og félagasamtök ákveðinn leik á borði til að standa saman um félagsleg málefni þannig að börnin upplifi að þau tilheyri hverfi og eigi aðgang að öruggu og góðu félagslegu neti.   Einnig minnti Bjarni á að það þurfi í reynd heilt þorp til þess að ala upp barn.
----------------------------------------------------------------------------------------------------
Auk Foreldraverðlaunanna sjálfra voru að þessu sinni veitt þrenn hvatningarverðlaun til starfsmanna skóla fyrir vel unnin störf. Þau hlutu:  

Alma Vestmann námsráðgjafi og kennari við Myllubakkaskóla hlýtur hvatningarverðlaun fyrir verkefnin „Merkisspjöld“, „Sólblóm“ og „Kennaraeplið“ 

Merkispjöldin eru fjáröflunarleið 10.bekkinga fyrir ferðasjóð. Nemendur útbúa sjálfir jólamerkispjöld sem hafa hlotið fastan sess  og eru seld í sérstökum pakkningum. Um er að ræða þróunarvinnu sem farið hefur fram í nokkur ár og tengist heimilisfræðikennslu þar sem bönin selja jólabakstur með merkisspjöldunum.  Fastir áskrifendur eru að spjöldunum. Hugmyndin og útfærslan er Ölmu  en verkið er undir stjórn umsjónarkennara.Verkefnið hefur verið hefðað og fyrirtæki og einstaklingar kaupa þau fyrir jólin. Sólblómið eða páskakveðjan felst í því að þeir kennarar sem sjá um kennslu í námsgreinum til samræmdra prófa útbúa kort þar sem sett eru fram hvatningarorð til nemenda áður en þeir fara í páskafrí.  Hvatningaorðin eru oft i´formi ljóða eða heilræða og stíluð á hvern nemanda sem þó hafa verið valdir af handahófi. Með kortinu fá börni páskaegg og klapp á bakið áður en þau leggjast í lestur fyrir prófin.  Kennaraeplið er sérstök viðurkenning sem veitt er nemendum, óháð námsárangri og afhent á skólalsitum á vorin. Veitt hafa verið verðlaun t.d. fyrir vinsemd í félagahópnum, ljúfmannlega framkomu eða annað sem vekur athygli í lífi nemenda.  Einn nemandi fékk kennaraeplið fyrir frumkvæði og hugmynd að því að smíða “kortakræku” fyrir kennara sinn til að draga niður landakort og sýningartjald í kennslustofunni.
Í áliti dómnefndar segir að Alma sem er er námsráðgjafi í 50% stöðu setji nemandann ávallt í öndvegi. Hún hugi vel að líðan nemenda og velferð þeirra.  Alma kennir jafnframt íslensku í efstu bekkjum skólans og er ekki bara góður hugmyndasmiður verkefna, heldur sér hún einnig um að framkvæma þau og koma hlutum í verk.  Samhliða því að hafa einstakan hæfileika til að virkja nemendur, kennara og foreldra.  Alma var tilnefnd af  Brynju Árnadóttur skólastjóra og Sigurði Ingimundarsyni aðstoðarskólastjóra

Ellert B. Þorvaldsson skólastjóri Ártúnsskóla hlýtur hvatningarverðlaun fyrir hönd Ártúnsskóla vegna starfa í þágu barns með alvarleg þroskafrávik og fyrir lífsleikniþemað  „Æviskeið“. Dómnefnd telur að verkefnið á áberandi hátt náð inn á heimili nemenda og virkjað bæði foreldra, ömmur, afa og aðra nákomna börnunum til að koma í skólann og þannig eflt tengsl heimilanna við skólann og einnig eflt tengsl kynslóðanna. Í þessu verkefni hafa foreldrar, ömmur og afar verið beðin um að koma og segja frá atvinnu sinni eða áhugamálum og hafa margir orðið við þeirri beiðni. Nemendur fara einnig á vinnustaði foreldra eða afa og ömmu.  

12 ára nemendur fara í umfangsmikla starfskynningu þar sem þeir fara á fjölmarga staði og kynna sér hvort áhugi þeirra gæti leitt þá á rétta braut í framtíðinni. Í dómnefndaráliti segir: Það er mat dómnefndar að hér sé um ræða einstaklega vel ígrundaða og vel útfærða lífsleikniáætlun sem styrkir félagsleg tengsl starfsmanna skólanna, barnanna, foreldra og foreldra þeirra. Kynslóðabil er ekki komið til að vera og hér er frábært dæmi um verkefni þar sem virkilega er tekist á við að leysa samskiptaleysi kynslóðanna á skemmtilega og frjóan máta Ártúnsskóli var einnig tilnefndur fyrir frábæra móttöku nýs nemanda með erfið þroskafrávik, athyglisbrest og ofvirkni, tilnefnt af Rósu Steinsdóttur listmeðferðarfræðingi á BUGL og Hermanni Ástvaldssyni foreldri barnsins og verkefnið Æviskeið var  tilnefnt af  stjórn foreldrafélags og foreldraráðs Ártúnsskóla
Ólöf M. Magnúsdóttir sérkennari við Barnaskóla Vestmannaeyja hlýtur hvatningarverðlaun vegna verkefnisins ,,ordabelgur.is” og annarra starfa í þágu fatlaðra barna og fjölskyldna þeirra.
Ólöf hefur sýnt mikinn dugnað og elju í starfi með fötluðum nemendum. Ordabelgur.is er vefur með um 200 táknum sem gagnast fötluðum nemendum. Sérstaklega hefur það nýst  ungum, blindum og heyrnarlausum dreng til þess að geta tjáð sig og átt samskipti við annað fólk.  Það er lífssýn Ólafar að leysa þurfi þau vandamál sem upp koma á staðnum í stað þess vísa þeim annað.  Hún tengir hina fötluðu þeirri sérstöku menningu sem byggst hefur upp í Eyjum, fylgir fötluðum nemendum á íþróttaleiki ofl.  Í einu tilfelli lagði hún það á sig að læra spænsku til þess að geta tengst betur og sett sig inní aðstæður fatlaðs spænsks nýbúa. Hún leggur sig fram við að leysa vandamál á farsælan hátt sem auka þannig vellíðan fatlaðra barna, stuðlar að tengslum heimila og skóla, tengslum fatlaðra barna við ófötluð börn og starfar þannig í náinni samvinnu við heimilin. Í mati dómnefndar segir að Ólöf sinnir starfi sínu sem sérkennari einstaklega vel og langt umfram það sem hægt er að ætlast til.  Ólöf var tilnefnd af Hólmfríði Sveinsdóttur, skólastjóra.
Einnig voru veitt ein dugnaðarforkaverðlaun til foreldra. Þau hlaut:

Gerður V. Colot foreldri barna í Tjarnarskóla fyrir margvísleg sjálfboðaliðastörf við skólann sl. þrettán ár. Gerður hefur átt 3 unglinga í skólanum á 13 ára tímabili.  Hún hefur unnið einstakt sjálfboðaliðastarf og ávallt sýnt starfi skólans mikinn áhuga. Hún hefur verið boðin og búin að leggja sitt af mörkum við nánast hvað sem er segir í tilnefningunni.  Hér má nefna mjög virka þátttöku í starfi foreldrafélags, aðstoð á tillidögum skólans, skipulagningu jólaföndurs svo eitthvað sé nefnt. Gerður hefur einnig boðið fram liðveislu sína í kennslu. Álit dómnefndar: Dómnefnd tekur undir þau orð tilnefningaraðila að óeigingjarnt sjálfboðaliðastarf og stuðningur foreldra sé afar dýrmætt. Það er ekki sjálfsagt mál að foreldrar séu jafn viljugir að  sinna slíku sjálfboðaliðastarfi í skóla barna sinna eins og Gerður hefur gert og heldur ekki sjálfsagt að skólastarfsmenn taki sjálfboðaliðavinnu sem þessari jafn opnum og þakklátum örmum og hefur verið gert í Tjarnarskóla. Vissulega eru margir foreldrar sem eru mjög virkir í foreldrastarfi í grunnskólum landsins og er Gerður V. Colot stórkostlegt dæmi um slíkt.  
